
نزیکه‌ی پێنج مانگ ماوه‌ بۆ هه‌ڵبژاردنی شاره‌وانیه‌کانی‌ تورکیا و باکوری کوردستان، له‌ ئێستاشه‌وه‌ دوو لایه‌نی کورد و تورک که‌ خۆیان له‌ پارتی کۆمه‌ڵگه‌ی دیمۆکراتیDTP و پارتی دادوه‌ری و گه‌شه‌پێدانAKP ده‌بیننه‌وه‌ له‌ ڕکه‌به‌رایه‌تیه‌‌کی سه‌رسه‌خت دان و خه‌نجه‌ری خۆیان له‌ یه‌کتری سواوه‌.

وادیاره‌ هه‌ڵبژاردنی شاره‌وانیه‌کانی ئه‌مجاره‌ی باکوری کوردستان زۆر گرینگه‌ بۆ ئه‌و ناوچه‌یه‌، چونکه‌ ده‌وڵه‌تی تورکیا ئێستاکه‌ له‌ سه‌رده‌می داڕشتنه‌وه‌و چاوخشاندنه‌وه‌دایه‌ به‌ سیاسه‌ته‌ کلاسیکیه‌کانی چ له‌ باکوری کوردستان و چ له‌ به‌شه‌کانی دیکه‌ی کوردستان، مه‌به‌ست له‌ چاوخشاندنه‌وه‌ ئه‌وه‌ نیه‌ ده‌وڵه‌تی تورکیا خۆی گۆڕیبێ به‌ڵکو شێوازی ڕوبه‌ڕوبونه‌وه‌ی خۆی له‌گه‌ڵ کێشه‌ی کورددا گۆڕیوه،‌ ئه‌وه‌ش دوای خانه‌نشینبوونی کۆمه‌ڵێک جه‌نه‌ڕاڵ و سوپاسالاری پێشوی تورکیا، هه‌روه‌ها سه‌رکه‌وتنی AKP له‌ هه‌ردوو هه‌ڵبژاردنه‌کانی 2002 و 2007 که‌ AKP له‌ ڕێگای ئه‌و هه‌ڵبژاردنانه‌دا توانی به‌ته‌نیا کابینه‌ی حکومه‌ت پێکبێنێت و پۆستی سه‌رۆککۆماریش مسۆگه‌ر بکات. ئه‌وه‌ش تورکیای گه‌یاندۆته‌ بڕوایه‌ک که‌ ئه‌نکه‌ره‌ ئه‌گه‌ر ئه‌وڕۆش نه‌بێ ناچاره‌ به‌یانی کێشه‌کان و ڕه‌نگه‌ جیاوازه‌کان وه‌ک خۆی ببینێ، وادیاره‌ ئه‌وان ده‌یانهه‌وێ ئه‌و هه‌نگاوه‌ له‌ باشوری کوردستان بنێن وه‌ک خۆیان، بۆ ئه‌و مه‌به‌سته‌ حکومه‌تی دادوگه‌شانه‌وه‌، هه‌ریه‌که‌ له‌ سه‌رۆک کۆمار، سه‌رۆکی هه‌رێم و سه‌رۆکی حکومه‌تی کوردستانیان بینی، ئه‌وان جاران نه‌یانده‌ویست په‌یوه‌ندی فه‌رمی له‌گه‌ڵ حکومه‌تی کوردستان بکه‌ن، به‌ڵام ئێستا ناچارن تابڵۆکه‌ وه‌ک خۆی ببینن که‌ هه‌یه،‌  به‌پێچه‌وانه‌ی جاران که‌ ده‌یانگوت ئێمه‌ په‌یوه‌ندی له‌گه‌ڵ سه‌رۆک عه‌شیره‌ته‌کانی باکوری عێراق ناکه‌ین.
ئه‌گه‌ر بێینه‌ سه‌ر باکوری کوردستان، حکومه‌ت و سوپای تورکیا هێشتان نایانهه‌وێ تابڵۆکه‌ی ئه‌وێ به‌چاوی خۆیان ببینن، به‌ڵام ئه‌وه‌ش ئه‌زانن کاتی بینینه‌که‌ زۆر نه‌ماوه‌، ئه‌وڕۆنا سبه‌ی ناچارن دان به‌ کێشه‌که‌دا بنێن، هه‌ربۆیه‌ش به‌ر له‌وه‌ی کاتی ئه‌و بینینه‌ بێ، ئه‌وان ده‌یانهه‌وێ له‌ چوارچیوه‌ی سێ قۆناغدا کێشه‌که‌ چاره‌سه‌ر بکه‌ن که‌ بریتین له‌و خاڵانه‌ی خواره‌وه‌:-

1- سازکردنی هاوپه‌یمانیه‌کی گشتی له‌ ناوچه‌که‌ له‌گه‌ڵ وڵاتان و پێکهاته‌کانی جیرانی تورکیا به‌ یارمه‌تی ئه‌مریکا بۆ له‌ناوبردنی که‌ناڵی چه‌کداری پارتی کرێکارانی کوردستان PKK. ئه‌مه‌ هه‌وڵێکه‌ له‌ هه‌وڵه‌ کلاسیکیه‌کانی تورکیا، تا ئێستا به‌هیچ شیوه‌یه‌ک ئه‌و هه‌وڵه‌ ئه‌نجامێکی ئه‌وتۆی نه‌بوه‌، جگه‌ له‌ سازکردنی قه‌یران له‌ ناوچه‌که‌. ئه‌وڕۆ له‌ ناوچه‌که‌ به‌شێک له‌و پێکهاتانه‌ی که‌ ده‌یانهه‌وێ په‌یوه‌ندیان له‌گه‌ڵ تورکیا هه‌بێ، بۆ نمونه‌ حکومه‌تی هه‌رێمی کوردستان به‌رده‌وام به‌بیر تورکیا دێننه‌وه‌ که‌ ئه‌وان نایانهه‌وێ ببنه‌ پۆلیسی تورکیا و شه‌ڕ له‌ دژی PKK بکه‌ن، بۆ ئه‌وه‌ش به‌رده‌وام به‌رگوێی تورکیادا ده‌چرپێنن و پێی ئه‌ڵێن "بڕۆ له‌ ئه‌نکه‌ره‌ کێشه‌که‌ چاره‌سه‌ر بکه‌، کلیلی چاره‌سه‌ری ئه‌و کێشه‌یه‌ له‌ ئه‌نکه‌ره‌و دیاربه‌کره‌ نه‌ک له‌ سه‌ر چیاکانی سنور" ئه‌وه‌ لێدوانی فه‌رمی به‌رپرسانه‌ با بزانین دواڕۆژ چی ئه‌بێ.
2- حکومه‌تی AKP که‌ به‌ڕای من مه‌ترسیدارترین و سه‌رسه‌ختترین لایه‌نی به‌رانبه‌ر کورده‌، ده‌یهه‌وێ له‌ ڕێگای هه‌ڵبژاردنه‌وه‌، شکست به‌ DTP بێنێت و شاره‌وانیه‌کانی باکوری کوردستان بخاته‌ ده‌ست خۆی و هیچ شوێنێک بۆ کورد نه‌هێڵێته‌وه‌. ئه‌م خاڵه‌ ناوه‌ڕۆکی باسه‌که‌مه‌ پاشان به‌ درێژایی دێینه‌ سه‌ری.
3- حکومه‌تیAKP که‌ هیچ جیاوازیه‌کی له‌ هزر و بیرکردنه‌وه‌دا ده‌رباره‌ی کێشه‌ی کورد له‌گه‌ڵ سوپادا نیه‌ و کوردان به‌ته‌نیا وه‌ک موسوڵمانی باش ده‌بینێ، دوای سه‌رکه‌وتنی له‌ هه‌ردوو قۆناغی یه‌که‌م و دووه‌مدا، ئه‌گه‌ری ئه‌وه‌ هه‌یه کێشه‌که‌ وه‌ک کێشه‌یه‌کی کۆمه‌ڵایه‌تی و ئیسلامی چاره‌سه‌ربکات نه‌ک ئێتنیکی و سیاسی و له‌ چوارچێوه‌ی ناسنامه‌ی نه‌ته‌وه‌یی کورد.
ده‌بێ هه‌وڵی تێگه‌یشتنێکی ڕاست بده‌ین و به‌پێچه‌وانه‌ی هه‌ندێک حیزب و که‌سایه‌تی کوردی که‌ به‌شێوه‌یه‌کی تاکتیکی هه‌ڵوێسته‌ ده‌که‌ن، بۆ ئه‌وه‌ ئه‌بێ بزانین‌ پارتی دادوگه‌شانه‌وه‌ له‌گه‌ڵ سوپادا ڕێککه‌وتوه‌، ڕوداوه‌کانی ئه‌م دواییه‌و قسه‌کانی ئه‌ردۆغان له‌ کوردستان و پشتگیری کردنه‌کانی حکومه‌ت و په‌رله‌مانتارانی AKP بۆ سوپا و له‌به‌رانبه‌ر ئه‌وه‌دا نه‌رمبوونی سوپای تورکیا له‌ به‌رانبه‌رAKP نیشانه‌ی ئه‌و یه‌که‌یه‌. من پێشتریش گوتومه‌ به‌ بڕوای من له‌ تورکیادا نه‌ ئیسلام ئیسلامه‌، نه‌ سیکۆلاره‌کان سیکۆلارن و نه‌ چه‌په‌کانی ناو سیسته‌میش چه‌پن، به‌ڵکو سیاسه‌تی ده‌وڵه‌تی تورکیا بریتیه‌ له‌ تواندنه‌وه‌ی هه‌موو پێکهاته‌ ئێتنیکی، مه‌زهه‌بی و ئایدیۆلۆژیه‌کان له‌ بۆته‌ی که‌مالیزمی ناسیۆنالیستی تورکیدا، جا بۆیه‌ له‌ دواییدا هه‌م سوپای تورکیا گه‌یشته‌ ئه‌و بڕوایه‌ی که‌ پێویست به‌ ڕوخانی AKP ناکات ئه‌گه‌ر له‌و چوارچیوه‌یه‌دا کاربکات و حکومه‌تی AKP ه‌ش گه‌یشته‌ ئه‌و بڕوایه‌ که‌ ئیتر پێویست به‌ هه‌وڵدان بۆ له‌ناوبرندی سیکۆلاریزمی هه‌یی "مه‌وجود" ناکات.
سه‌باره‌ت به‌ DTP:-
1-پێکهاته‌ی ئایدیۆلۆژی و کۆڵه‌که‌ سه‌ره‌کیه‌کان:-

پارتی کۆمه‌ڵگه‌ی دیمۆکراتی DTP له‌ ساڵی 2005 وه‌ک پارتی 49ه‌مین له‌ تورکیا به‌شێوه‌یه‌کی فه‌رمی دامه‌زرا‌. ناوه‌ندی ئه‌و پارته‌ هه‌ر له‌ سه‌ره‌تاوه‌ له‌ ئه‌نکه‌ره‌ بوه‌، سومبوڵی DTP بریتیه‌ له‌ زه‌مینێکی زه‌رد، له‌ ناوه‌ڕاستیدا گوڵێکی سور که‌ به‌ گه‌ڵای سه‌وز ده‌وردراوه‌. به‌پێی به‌رنامه‌و په‌سه‌ندکراوه‌کانی کۆنگره‌ی یه‌که‌م، ئه‌و پارته‌ کارده‌کات بۆ نرخوبه‌هاکانی سه‌رده‌می شارستانی دیمۆکراتی وه‌ک "ئازادی، دادوه‌ری، یه‌کسانی، ئاشتی و ده‌وڵه‌مه‌ندکردن و سازکردنی زه‌مینێک بۆ ئه‌وه‌ی کولتوره‌ جیاوازه‌کان به‌یه‌که‌وه‌ بژین. هه‌روه‌ها پارتی ئاماژه‌بۆکراو، باوه‌ڕی به‌رده‌وامی به‌ گۆڕانکاری هه‌یه‌ و له‌ پێناوی دیالۆگێکی یه‌کسان له‌ نێوان شارستانی و کولتورو مرۆڤه‌کان پێی وایه‌ له‌ جیاتی سیستێمی هیرارکی-ناوه‌ندی، ده‌بێ سیستێمێکی هه‌رێمی و دیمۆکراتیک له‌ به‌ڕێوه‌بردندا به‌بنه‌ما وه‌ربگیردرێ، که‌ پێکهاته‌ سروشتیه‌کان بناسێت و هه‌موو جۆره‌ جیاوازیه‌کانی ڕه‌گه‌زی ڕه‌دبکاته‌وه،‌ له‌ جیاتی ئه‌وه‌ له‌ نێوان نه‌ته‌وه‌ و ڕه‌گه‌زه‌کاندا ئازادی و یه‌کسانی مسۆگه‌ر بکات. 
2- ڕابوردوی DTP:-
باسکردن له‌سه‌ر DTP به‌بێ گه‌ڕانه‌وه‌ بۆ پێگه‌ی فکری PKK ، سیاسه‌ت و ستراتیژیه‌کانی له‌ قۆناغه‌ جیاوازه‌کاندا، توشی هه‌ڵه‌یه‌کی کوشنده‌مان ئه‌کات. بۆیه‌ ئه‌گه‌ر به‌شێوه‌یه‌کی کتابی، واته‌ به‌پێی ئه‌و نوسراوه‌ی له‌ به‌رنامه‌ی DTP دا باس له‌ مێژوی ئه‌و پارته‌ ده‌کات هه‌مان چیرۆک بگێڕینه‌وه،‌ خوێنه‌ری کورد پێمان پێده‌که‌نێ، چونکه‌ ئه‌و نوسراوه‌ی ئه‌وێ هه‌وڵێکه‌ بۆ خۆگونجاندن له‌ چوارچێوه‌ی یاساکانی ئێستای تورکیا. له‌ دوای ساڵانی 1990 دوای ئه‌وه‌ی یه‌کێتی سۆڤیه‌ت و سۆسیالیزمی هه‌ڵوه‌شاوه‌ کۆتایی به‌ سیسته‌می دووجه‌مسه‌ری جیهان هێنا، که‌ زۆربه‌ی زۆری بزوتنه‌وه‌ ڕزگاریخوازه‌ نیشتیمانیه‌کان به‌ کورد و PKK ه‌شه‌‌وه‌‌ له‌ ڕێگای خه‌باتی چه‌رکدارییه‌وه‌ پشتیان پێ به‌ستبوو، بێ ئومێدیه‌کی دروست کرد و پرسیاری ئایا له‌مه‌ودوا ئه‌کرێ له‌ ڕێگای خه‌باتی چه‌کداری بگه‌ینه‌ ئه‌نجام؟ی له‌ مێشکی هه‌موو که‌سدا زه‌قکرده‌وه‌. زۆر زه‌حمه‌ت بوو که‌ حیزبێک له‌سه‌ر بنه‌مای شه‌ڕی چه‌کداری و بڕوای شه‌ڕی ڕزگاری نیشتیمانی وه‌ک زۆربه‌ی زۆری حیزبه‌ کۆمۆنیسته‌کانی ڤێتنام و چین و کوبا سازبوه‌ به‌جارێک واز له‌ چه‌ک بێنێ، چونکه‌ ئه‌وه‌ له‌به‌رژه‌وه‌ندی پێکهاته‌ی حیزبه‌که‌دا نه‌ده‌بوو، بۆیه‌ شان به‌شانی خه‌باتی چه‌کداری بیر له‌وه‌ کرایه‌وه‌ له‌ ڕێگای که‌سانی نیشتیمان په‌روه‌ر، نوسه‌ر، سیاسیی‌ و سڤیل حیزبی سیاسی سازبکرێ، له‌ لایه‌کی دیکه‌ ئه‌گه‌ر PKK ئه‌و بۆشاییه‌ی پڕنه‌کردبایه‌وه‌ له‌وانه‌بوو‌ هه‌ندێ کوردی دیکه‌ی ناکۆک له‌گه‌ڵ بیروبۆچون و پێکهاته‌ ئایدیۆلۆژیه‌که‌ی هه‌ڵسابان به‌و یه‌که‌. بۆ ئه‌وه‌ له‌ نێوان ساڵانی 1990-2008 شه‌ش حیزبی کوردی وه‌ک HEP – DEP   DTP -  DEHAP  -  OZDEP - HADEP - سازکران و جگه‌ له‌ DTP که‌ ئێستا دۆزێک له‌ دژی به‌ڕێوه‌یه،‌ ئه‌وانی دیکه‌ هه‌ر هه‌موویان داخران و به‌پێی یاساکانی تورکیا یاساغ کران. هۆکاری سه‌ره‌کی داخستنی ئه‌و پارتانه‌ به‌گشتی بۆ ئه‌قلیه‌تی دژه‌کوردی ده‌وڵه‌تی تورکیا ئه‌گه‌ڕێته‌وه‌. له‌ تورکیادا پره‌نسیپێک له‌ماوه‌ی دروستکردنی کۆمار تا ئێستا به‌سه‌ر هه‌موو پێکهاته‌کاندا ده‌سه‌پێندرێ ئه‌ویش ئه‌وه‌یه‌‌ تۆ هه‌رچیه‌ک ئه‌بی ببه،‌ به‌ڵام ئه‌بێ تورک بی!! هۆکاری دووه‌میش ئاشکرابوونی په‌یوه‌ندی و ده‌ستێوه‌ردانه‌ زه‌قه‌کانی PKK له‌‌و پارتانه‌دا بوه‌ هۆی داخستنی یه‌کێکیان و کردنه‌وه‌ی یه‌کێکی دیکه،‌ تاکو ئێستا ئه‌و تاکتیکه‌ وه‌ک شه‌ڕی مشکو پشیله‌ به‌رده‌وامه‌‌.
پارتی کۆمه‌ڵگه‌ی دیموکراتی بۆ جاری یه‌که‌مین له‌ مێژوی کورد و تورکیادا له‌ چوارچێوه‌ی ڕێنماییه‌کانی ڕێبه‌ری پکک به‌ڕێز "ع-ئۆجالان"دا سیسته‌می هاوسه‌رۆکایه‌تی eşbaşkanlık sistemini واته‌ جووت سه‌رۆک، یه‌کیان ژن و ئه‌وه‌ی دیکه‌شیان پیاو، له‌ ناو پارته‌که‌دا دامه‌زراند، که‌ یه‌کێکیان سیاسه‌تماداری ناسراو و به‌ ئه‌زمونی کورد ئه‌حمه‌د تورک و ئه‌وه‌ی دیکه‌شیان پارێزه‌ری خودی به‌ڕێز ئۆجالان ئایسه‌ل تۆغلوک بوو، به‌ڵام به‌ بڕیارێکی یاسایی تورکیا ئه‌و سیسته‌مه‌ هه‌ڵوه‌شایه‌وه و به‌ته‌نیا ئه‌حمه‌د تورک بو به‌ سه‌رۆک‌. له‌ سه‌ره‌تادا دوای ئه‌وه‌ی هه‌ر چوار ئه‌ندام په‌رله‌مانی تورکیا له‌سه‌ر لیستی ده‌پ واته‌ له‌یلا زانا، خه‌تیب دیجله‌، ئۆرهان دۆغان و سه‌لیم ساداک له‌ زیندانه‌کانی تورکیا ئازادکران، PKK هه‌وڵی دا پارته‌که‌ به‌ڕێبه‌رایه‌تی ئه‌و چوارکه‌سه‌ دامه‌زرێنێت و به‌ڕێوه‌ی ببات، به‌ڵام به‌هۆی ناکۆکی له‌ نێوان له‌یلا زانا و ئۆرهان دۆغان له‌گه‌ڵ هه‌ندێک شتی پکک وێڕای گفتوگۆیه‌کی دوور و درێژ ئه‌و دوو که‌سه‌ ڕازی نه‌بوون به‌ته‌واوی بێنه‌ ژێر چه‌تری PKK، له‌هه‌مان کاتیشدا به‌رده‌وام له‌ دیالۆگدابوون له‌گه‌ڵ یه‌کتری، هه‌ندێک جار دوور له‌ زه‌ره‌بینی کامێرای مێدیاکان به‌شه‌ڕده‌هاتن و هه‌ندێک جاریش له‌به‌رچاوی کامێراکان پشتگیری و هاوکاری یه‌کتریان ده‌کرد. به‌ڕای من له‌یلا زانا که‌ له‌ ساڵی 2004دا له‌ زیندان ده‌رکه‌وت و هاته‌ په‌رله‌مانی ئه‌وروپا بۆ وه‌رگرتنی خه‌ڵاتی ساخارۆف که‌ له‌ ساڵی یه‌که‌می زیندانیدا پێی به‌خشیبوو، ویستی به‌شێوه‌یه‌کی سه‌ربه‌خۆ سیاسه‌ت بکات و له‌وه‌ش به‌ولاوه‌تر ئه‌و به‌و هێزه‌ مه‌عنه‌وی و پشتگیریه‌ی خۆی چ له‌ ناوخۆی کوردستان و چ له‌ ده‌ره‌وه‌ به‌تایبه‌تی ئه‌وروپا ده‌یویست ببێته‌ نێوبژیوانێکی به‌هێز له‌ نێوان PKK و تورکیادا، بۆیه‌ جاروبار بۆ هه‌ردوولا شلی ئه‌کرد و جاروباریش له‌ هه‌ردوولای توند ئه‌کرد، ئه‌وه‌ بوه‌ هۆی ئه‌وه‌ی ماوه‌یه‌ک ناکۆکیه‌کی زۆر له‌ نێوان له‌یلازاناو لایه‌نگرانی PKK دا ساز ببێت، به‌ڵام دوای ئه‌وه‌ به‌سه‌رنجی من ناوبراو بۆی ده‌رکه‌وت که‌ له‌ حاڵی حازردا له‌ باکوری کوردستان و تورکیادا زه‌حمه‌ته‌ له‌ ده‌ره‌وه‌ی PKK ه‌و ڕێبه‌ره‌که‌یدا به‌شێوه‌یه‌کی سه‌ربه‌خۆ سیاسه‌ت بکرێ، بۆ ئه‌وه‌ش ئێستاکه‌ ئه‌گه‌ر ئه‌ندامی فه‌رمی DTP نیه‌ به‌ڵام له‌ زۆربه‌ی زۆری ئاهه‌نگ، بۆنه‌، هه‌ڵبژاردن و چالاکیه‌ گه‌وره‌کاندا ئه‌و وه‌ک نێوبژیوانێکی نزیک له‌ DTP و هه‌تا پشتیوانێکی ئۆجالان خۆی نیشان ئه‌دا. ئه‌وه‌ نه‌ک به‌ته‌نیا بۆ زانا، به‌ڵکو بۆ زۆربه‌ی زۆری ئه‌و پیاوو ژنه‌ کرازماتیکانه‌ی باکور وایه‌، چونکه‌ PKK تاکه‌ حیزب و ئۆجلانیش هه‌رچه‌نده‌ له‌ زینداندایه‌ به‌ڵام له‌ناو دوو ملیۆن ده‌نگده‌ری کورد دا که‌ سامپاتیان بۆ کوردایه‌تی و به‌دیهێنانی ناسنامه‌ی نه‌ته‌وه‌یی هه‌یه‌ تاکه‌ سه‌رکرده‌ و به‌هێزترین که‌سه‌، هه‌رلێدوانێکی ئه‌وان زۆر جاران ڕۆڵی فتوایه‌ک ئه‌بینێ.
بۆیه‌ ئه‌توانین بڵێین ئه‌و ناکۆکیانه‌ بونه‌ هۆی دواخستنی ڕاگه‌یاندنیDTP بۆ ماوه‌یه‌ک، ئه‌حمه‌د تورکی سه‌رۆکی ئێستایDTP ه‌ش سه‌ره‌ڕای تێپه‌ڕبونی به‌ناو هه‌مان گرتفدا، توانی بۆ ماوه‌یه‌کی درێژ تا ئێستاش سه‌رۆکایه‌تی پارته‌که‌ی بکات. له‌ هه‌ڵبژاردنه‌کانی ساڵی 2007 دا له‌سه‌ر لیستی پاڵێوراوان و شێوازی به‌شداریکردن له‌ هه‌ڵبژاردنه‌کانی تورکیادا جارێکی دیکه‌ ناکۆکی که‌وته‌ نێوان سه‌رانی پارته‌که،‌ به‌ڵام دوایی زۆربه‌ی زۆریان ڕێککه‌وتن تاکو‌ به‌ لیستی سه‌ربه‌خۆ و شان به‌شانی EMP-ODP-SDP، که‌ ڕێکخراوو  کۆمه‌ڵه‌ی چه‌پی تورکی و نیمچه‌تورکی بوون له‌گه‌ڵ چه‌ند ڕێکخراوێکی مه‌ده‌نی به‌شداری له‌ هه‌ڵبژاردنه‌کاندا بکه‌ن. هۆکاری سه‌ربه‌خۆبه‌شدارکردنه‌که‌ش ئه‌گه‌ڕایه‌وه‌ بۆ ترسیDTP له‌وه‌ی که‌نه‌توانێ "سه‌د" Barrage ی‌%10‌ تێبپه‌ڕێنێ و وه‌ک حیزبه‌کانی پێشوی خۆی تێکبشکێت له‌ هه‌ڵبژاردنه‌کاندا.
پێگه‌ی ئێستای DTP:-

 له‌ئه‌نجامی هه‌ڵبژاردنه‌کانی ساڵی 2007ی تورکیادا، DTP توانی 21 که‌س بباته‌ په‌رله‌مانی تورکیا، له‌ 26ی ئۆکتۆبه‌ری ساڵی 2008دا له‌به‌ر ئه‌وه‌ی له‌ کۆبونه‌وه‌یه‌کی جه‌ماوه‌ریدا له‌ شاری هه‌کاری "جۆله‌مێرگ" سه‌رانی ئه‌و پارته‌ داوای ئازادکردنی ڕێبه‌ری PKK عه‌بدوڵا ئۆجالانیان کردبوو له‌ لایه‌ن سه‌ردۆزگه‌ر‌ی گشتی تورکیا ڕوبه‌ڕوی سزای یاساغ و داخستن بوه‌وه‌ و تا ئێستاش ئه‌و دۆزه‌ به‌رده‌وامه‌. چاودێرانی یاسایی پێیان وایه‌ له‌ داهاتودا دادگای تورکیا ئه‌و پارته‌ دابخات، به‌ڵام ئه‌و پارته‌ به‌ ئه‌زمونوه‌رگرتن له‌ مێژووی تورکیادا، له‌ ئێستاوه‌ ئاماده‌کاری بۆ دامه‌زراندنی پارتێکی یه‌ده‌ک "احطیاط" ده‌کات، تاکو له‌کاتی ڕاگه‌یاندنی ئه‌و بڕیاره‌ی دادگادا، بتوانێ له‌ژێر سێبه‌ریدا درێژه‌ به‌ تێکۆشانی خۆی بدات.
به‌هه‌رحاڵ ئێستا 53 شاره‌وانی گه‌وره‌و بچوک له‌ شاره‌کانی کوردستان له‌ ژێر ده‌ستی DTP دان، گه‌وره‌ترینیان شاره‌وانی ئامه‌د "دیاربه‌کر"ه‌، که‌ عوسمان بایده‌میری سیاسه‌تمه‌داری گه‌نج و به‌ناووده‌نگ سه‌رۆکایه‌تی ده‌کات. به‌ڵام له‌ هه‌ڵبژاردنی شاره‌وانی ڕابوردودا AKP له‌ زۆربه‌ی زۆری شاره‌کانی کوردستاندا ڕکه‌به‌رێکی گه‌وره‌ی DTP بو، وه‌ توانی هه‌ندێک شاره‌وانی له‌ کوردستان بخاته‌ ده‌ست خۆی.

هه‌ڵبژاردنی شاره‌وانیه‌کانی تورکیا و کوردستان له‌ 3-2009:-
 ئێستاکه‌ AKP ئاماده‌کاری و بانگه‌شه‌ی ئه‌وه‌ ده‌کات له‌ هه‌ڵبژاردنی ئایینده‌دا واته‌‌ به‌هاری ساڵی 2009 شاره‌وانی دیاربه‌کر بخه‌نه‌ ژێر ده‌ستی خۆی. کاربه‌ده‌ستانیDTP پێیان وایه‌ سه‌رۆک وه‌زیرانی تورکیا ڕه‌جه‌ب ته‌یب ئه‌ردۆغان، پێگه‌ی سه‌رۆک وه‌زیرانی خۆی بۆ به‌رژه‌وه‌ندی پارته‌که‌ی به‌کاردێنێت و به‌مه‌به‌ستی ته‌نگاوکردنیDTP به‌رده‌وام ڕه‌خنه‌ی توند ئاراسته‌ی کاربه‌ده‌ست و سه‌رۆک شاره‌وانیه‌کان به‌تایبه‌تی عوسمان بایده‌میر ده‌کات، بایده‌میریش له‌وه‌ڵامدا بێمنه‌تی خۆی نیشان ئه‌دات و ڕاده‌گه‌یه‌نێ که‌ ئه‌و کاره‌ی ئه‌وان له‌و ماوه‌یه‌دا بۆ "دیاربه‌کر"یان کردوه‌ له‌ مێژووی 30 ساڵی تورکیادا نه‌کراوه‌. عوسمان بایده‌میر له‌ وه‌ڵامی چه‌ند پرسیارێکی مالپه‌ری فورات دا که‌ ڕۆژی 2008-11-13 سه‌باره‌ت به‌ هه‌ڵبژاردنی ئایینده‌ی شاره‌وانیه‌کانی کوردستان و تورکیا له‌گه‌ڵی ئه‌نجام دراوه‌ به‌م شیوه‌یه‌ وه‌ڵامی پرسیاره‌کان ئه‌داته‌وه‌: "هێشتان 5 مانگ ماوه‌ بۆ هه‌ڵبژاردن، جارێ زووه‌ به‌ شێوه‌یه‌کی موتله‌ق پێشبینی ئه‌نجامه‌کانی هه‌ڵبژاردن بکه‌ین، به‌ڵام ئه‌گه‌ر ڕه‌وشێکی نائاسایی نه‌یه‌ته‌ پێشه‌وه‌، ئه‌گه‌ر پارتیمان DTP و هاوڕێکانم هه‌ڵه‌ی گه‌وره‌ نه‌که‌ن، له‌و بڕوایه‌دام پلان و داخوازیه‌کانی AKP له‌ دیاربه‌کر پوچه‌ڵده‌کرێنه‌وه‌، چونکه‌ ئێمه‌ پشتقایمین به‌ کاره‌کانی خۆمان له‌ ڕابردودا، وه‌ خه‌ڵکه‌که‌شمان ئه‌زانن ئامانجی AKP چیه‌، ئه‌وان تێگه‌یشتونه‌ AKP مه‌به‌ستی خزمه‌تکردن نیه‌، ئه‌گه‌ر ئه‌وان مه‌به‌ستیان خزمه‌تکردن بێ، بۆ له‌ جیاتی ئه‌و هه‌موو شاره‌وانیانه‌ دیاربه‌کریان کردۆته‌ ئامانج؟".
له‌ وه‌ڵامی پرسیارێکی دیکه‌دا سه‌باره‌ت به‌ ڕه‌وشی شاره‌وانیه‌کانی دیکه‌ی کورد له‌ هه‌ڵبژاردنی ئایینده‌دا بایده‌میر وه‌ڵامێکی ڕون ناداته‌وه‌و به‌م شیوه‌یه‌ به‌رده‌وام ده‌بێ "من ئه‌ڵێم له‌ دیاربه‌کر ئه‌گه‌ر هه‌ڵه‌ی جدی نه‌که‌ین ئه‌یبه‌ینه‌وه‌، به‌ڵام سه‌باره‌ت به‌ شاره‌وانیه‌کانی دیکه‌ ئه‌وا پارتیمان باشتر ده‌زانێ، ده‌بێ ئه‌و پرسیاره‌ له‌ کاربه‌ده‌ستانی ناوه‌ندی DTP بکرێ".
ئامانجه‌کانی DTP:-
DTP پێی وایه‌ له‌ هه‌ڵبژاردنی ئه‌م جاره‌ی پارێزگاکاندا ئه‌وان ئامانجیانه‌ ئه‌و شاره‌وانیانه‌ی له‌ ده‌ستیاندایه‌ بیپارێزن و شاره‌وانی شاره‌کانی دیکه‌ی کوردستانیش وه‌ک "وان، سێرت، ئاگری، به‌تلیس و ماردین" که‌ له‌ هه‌ڵبژاردنی ڕابردودا AKP بردبونیه‌وه‌ بخه‌نه‌ ده‌ست خۆیان و به‌و شێوه‌یه‌ ژماره‌ی شاره‌وانیه‌کانی کوردان له‌ باکور بگه‌یه‌ننه‌ 100 شاره‌وانی. 
سیاسه‌تی DTP سه‌باره‌ت به‌ ده‌ستنیشانکردنی کاندیده‌کان:-

پارتی ئاماژه‌بۆکراو له‌ ئێستاوه‌ دیوانێک به‌مه‌به‌ستی ده‌ستنیشانکردنی کاندیدانی ئاماده‌ ده‌کات و به‌و پێیه‌ ئه‌و دیوانه‌ که‌ له‌ چه‌ند که‌سێک پێکدێن، پێشوازی له‌و که‌سانه‌ ئه‌که‌ن که‌ به‌مه‌به‌ستی خۆکاندید کردن ناوی خۆیان تۆمار ئه‌که‌ن و دوای ڵێکۆڵینه‌وه‌ له‌سه‌ریان، له‌ ناوچه‌کاندا کاندیده‌کان به‌راورد ئه‌که‌ن. وه‌ ده‌بێ ڕێژه‌ی کاندیدکراوانی ژن له‌ % 40 که‌متر نه‌بێ. هه‌روه‌ها پارته‌که‌ بڕیاری داوه‌ ئه‌و که‌سانه‌ی که‌ بۆ ماوه‌ی دوو جار له‌ هه‌ڵبژاردنه‌ هه‌رێمیه‌کاندا سه‌رکه‌وتنیان به‌ده‌ستهێناوه‌ ناتوانن جارێکی دیکه‌ خۆیان کاندید بکه‌نه‌وه‌.‌ DTP له‌ ئێستاوه‌ ئاگاداری ئه‌ندامانی ده‌کاته‌وه‌ تاکو له‌ کاتی ده‌ستنیشانکردنی کاندیده‌کاندا خۆیان له‌ گه‌نده‌ڵی بپارێزن بۆ ئه‌وه‌ بڕیار دراوه‌ هه‌رکه‌سێک له‌سه‌ر بنه‌مای په‌یوه‌ندی تایبه‌ت، خزم و بنه‌ماڵه‌ و ...هتد کاربکات سزائه‌درێ.
هه‌روه‌ها DTP سه‌باره‌ت به‌ سیاسه‌تی هاوپه‌یمانی به‌ستن ڕاده‌گه‌یه‌نێ، ئه‌وان به‌شێوه‌یه‌کی گشتی هیچ هاوپه‌یمانێتیه‌کیان له‌گه‌ڵ هیچ حیزب و ڕێکخراوێک نه‌به‌ستوه‌، به‌ڵام ئه‌و ده‌ستپێشخه‌ریه‌یان بۆ هه‌رێمه‌کان هێشتۆته‌وه،‌ ئه‌وان ئه‌توانن له‌ هه‌ندێک شوێن شان به‌شانی ئه‌و پارت و ڕێکخراوو که‌سانه‌ کار بکه‌ن که‌ باوه‌ڕیان به‌ چاره‌سه‌رکردنی پرسی کورد هه‌یه‌، ئه‌و شوێنانه‌ی که‌ لایه‌نگرانی DTPه‌ی لێ ئه‌ژین، ده‌توانن ده‌نگی خۆیان بۆ لایه‌ن و که‌سه‌کانی دیکه‌ بده‌ن که‌ باوه‌ڕیان به‌ کێشه‌ی کورد و چاره‌سه‌رکدنیه‌تی.
من پێموایه‌ AKP ئه‌مجاره‌ له‌سه‌ر ئاستی تورکیا به‌ڕێژه‌یه‌ک ده‌نگه‌کانی که‌م ئه‌بنه‌وه‌ به‌ڵام دیسان ئه‌بێته‌ پارتی یه‌که‌م له‌ تورکیا، له‌سه‌ر ئاستی کوردستانیش پێموایه‌ AKP ناتوانێ له‌ هه‌ڵبژاردنی ئایینده‌ی تورکیادا شاره‌وانی دیاربه‌کر که‌ به‌ قه‌ڵای تێکۆشانی کوردی باکور ئه‌ناسرێ بباته‌وه‌، وه‌ به‌پێچه‌وانه‌ی بانگه‌شه‌کانی AKP له‌وانه‌یه‌ له‌و هه‌ڵبژاردنه‌دا DTP بتوانێ هه‌ردوو شاره‌وانی شاره‌کانی وان و سێرتیش بخاته‌ ده‌ست خۆی، چونکه‌ شاره‌وانی سێرتی ژێر ده‌ستیAKP که‌ دانیشتوانه‌که‌ی به‌شێکی عه‌ره‌بن زۆر زۆر نارازین له‌ نه‌بونی خزمه‌تگوزاریه‌کان. شاری وان که‌ شارێکی نزیک سنوری باشوری کوردستانه‌ پێکهاته‌یه‌کی تێکه‌ڵی تێدایه‌، به‌شێکیان لایه‌نگری له‌ PKK ئه‌که‌ن، به‌شێکیان جاشن پشتگیری له‌ حیزبه‌کانی دیکه‌ی دژ به‌ PKK ئه‌که‌ن، به‌شێکیشیان له‌ژێرکاریگه‌ری پارتی دیموکراتی کوردستان-عێراق دان، ئه‌گه‌ر له‌ هه‌ڵبژاردنی داهاتودا DTP بتوانێ که‌سایه‌تیه‌کی کرازماتیکی نیمچه‌ سه‌ربه‌خۆ نمونه‌ وه‌ک "له‌یلا زانا" بکاته‌ کاندید شانسی سه‌رکه‌وتنی گه‌لێک زۆره‌.
شاری باتمان که‌ قه‌ڵای دووه‌می تێکۆشانی کوردانه‌ زۆر گرینگه‌، ئه‌گه‌رچی له‌ هه‌ڵبژاردنه‌کانی ڕابردودا DTP توانی به‌ جیاوازیه‌کی که‌م بیباته‌وه‌، به‌ڵام به‌هۆی گله‌یی و گازنده‌یه‌کی زۆری خه‌ڵک له‌ سه‌رۆکی شاره‌وانی جێگای ترسه‌ تاڕاده‌یه‌ک، بۆیه‌ ئه‌ڵێم تاڕاده‌یه‌ک چونکه‌ لایه‌نگرانی PKK له‌و شاره‌دا گه‌لێک زۆرن ده‌توانن ده‌نگی خۆیان به‌سه‌ر لایه‌نه‌ ئیسلامی و جاشه‌کان بسه‌پێنن.

شاری ئاگری‌ نزیکی سنوری ماکۆی ڕۆژهه‌ڵاتی کوردستان و ئه‌رمینیا‌ به‌هۆی پێکهاته‌ ئێتنیکی و مه‌زهه‌بیه‌که‌یه‌وه‌ که‌ له‌ ئه‌رمه‌نی، کورد، تورکی هاورده‌ و موسوڵمانی کورد پێکدێن، به‌هه‌مان شێوه‌ جێگای گفتوگۆیه‌، لادێکانی سه‌ربه‌ PKK ه‌ن، به‌ڵام خه‌ڵکی شاری زیاتر سه‌ربه‌ لایه‌نه‌کانی دیکه‌ن.

شاری دێرسیم یه‌کێکه‌ له‌و شارانه‌ی نزیک سنوری شاره‌کانی تورکیا و له‌ڕابردودا گه‌وره‌ترین کۆمه‌ڵکوژی سور و سپی تێدا ئه‌نجام دراوه‌، خه‌ڵکی ئه‌و شاره‌ پێکهاتون له‌ کوردی کورمانج و زازا، به‌شێکی که‌می گونده‌کان جاشن، به‌ڵام ده‌زگاکانی زانیاری تورکیا ناسراو به‌ "میت" له‌و شاره‌دا به‌هێزه‌، به‌شێکی زۆری ئه‌و شاره‌ به‌هه‌موو پێکهاته‌ ئێتنیکیه‌کانیه‌وه‌ پشتگیری له‌ چه‌پ ده‌که‌ن، بۆیه‌ ئه‌گه‌ر چاوه‌ڕێی هاوپه‌یمانیه‌ک له‌ نێوان DTP و پارته‌ چه‌په‌کان بکه‌ین له‌و شاره‌دا هه‌ڵه‌ نیه‌ و شانسی سه‌رکه‌وتنی زۆره‌، به‌ڵام به‌شێوه‌ی دیکه‌ تۆزێک سه‌خته‌.

شاری بینگۆل که‌ شارێکی کوردی ڕه‌سه‌نه‌، قه‌ڵای پارته‌ نه‌ژادپه‌رسته‌کانی دژ به‌ کورده‌، خه‌ڵکی ئه‌و شاره‌ زۆربه‌یان لایه‌نگری پارته‌ تورکه‌کان ئه‌که‌ن و به‌شێکیشیان له‌ژێرکاریگه‌ری پارتی دیموکراتی کوردستان-عێراق دان.
شاری ماردین زۆر تایبه‌تتره‌ له‌ شاره‌کانی دیکه‌، چونکه‌ دانیشتوانی نێوشار زۆربه‌ی عه‌ره‌بن، به‌هۆی ئایینیه‌وه‌ ئه‌گه‌ری زۆره‌ له‌و هه‌ڵبژاردنه‌دا پشتگیری له‌ AKP بکه‌ن، به‌ڵام دانیشتوانی گونده‌کانی کوردن و زۆرترین قوربانیه‌کانی شه‌ڕی چه‌ند ساڵه‌ی PKK خه‌ڵکی ئه‌و گوندانه‌ن. 
لایه‌نه‌ به‌هێز و لاوازه‌کانی DTP:-
له‌ به‌شه‌کانی سه‌ره‌وه‌دا تاڕاده‌یه‌ک باسمان له‌و لایه‌نانه‌ کرد، لێره‌دا به‌شێکی دیکه‌ به‌ رونی باس ده‌که‌ین. خه‌بات و چالاکیه‌کانی پارتی ناوبراو زیاتر له‌و ناوچانه‌دا په‌ره‌یان سه‌ندوه‌ و جێگر بوه‌ که‌ پێشتر قه‌ڵای خه‌باتی چه‌کداری گه‌ریلاکانی پارتی کرێکارانی کوردستان بوه‌، هه‌رچه‌نده‌ خه‌باتی چه‌کداری ڕۆلی هه‌بوه‌ له‌ پاراستن و ژیاندنه‌وه‌ی ناسنامه‌ی نه‌ته‌وه‌یی کورد له‌ ته‌واوی کوردستان به‌ گشتی و باکور به‌تایبه‌تی، به‌ڵام نابێ خۆشمان له‌و ڕاستیه‌ گێل بکه‌ین که‌ ئه‌و خه‌باته‌ ڕۆڵێکی نێگه‌تیڤیشی گێڕاوه‌. له‌ ڕێگای خه‌باتی چه‌کداری ئابوری کوردستان وێران بوه‌، زیاتر له‌ 4 هه‌زار گوند که‌ سه‌رچاوه‌ی سه‌ره‌کی بوژاندنه‌وه‌ی ئابوری و کشتوکاڵی کوردستانن وێران کراون و ئێستا که‌سی تیادا ناژی، ئه‌و خه‌ڵکه‌ زۆربه‌یان ده‌ربه‌ده‌ری شاره‌گه‌وره‌کانی تورکیا و ئه‌وروپا بوون، به‌و بۆنه‌یه‌وه‌ شیرازه‌ی کۆمه‌ڵایه‌تی تاڕاده‌یه‌ک توشی شه‌پرزه‌یی بوه‌، ئه‌گه‌رچی PKK شان به‌شانی خه‌باتی چه‌کداری هه‌وڵی داوه‌ خه‌باتی کۆمه‌ڵایه‌تی، سڤیل و سیاسی به‌ڕێوه‌بباو زۆر جاران سودی له‌ یاساکانی تورکیا بینیوه‌ و به‌ پێچه‌وانه‌ی به‌شه‌کانی دیکه‌ی کوردستان ده‌ستکه‌وتی باشی هه‌بوه‌، به‌ڵام زۆر جاران خه‌باتی چه‌کداری بۆته‌ هۆی دورکه‌وتنه‌وه‌ی خه‌ڵکی شارو خوێنده‌وار و ئاکادێمیک و له‌ جیاتی ئه‌وانه‌ خه‌ڵکی لادێ و نه‌خوێنده‌وار یان نیمچه‌ خوێنده‌وار توانیویانه‌ ڕۆڵێکی زیاتر له‌ خه‌باتی چه‌کداریدا ببینن و  به‌و شێوه‌یه‌ش کاریگه‌ری و ده‌ستێوه‌ردان له‌ خه‌باتی سیاسی سڤیل بکه‌ن. وه‌ ئه‌و جه‌ماوه‌ره‌ زۆره‌ی که‌ کۆکراوه‌ته‌وه‌و، له‌ ئاهه‌نگه‌کانی وه‌ک نه‌ورۆز و زۆربه‌ی زۆری چالاکیه‌کاندا گوڕو تینو مۆرالێک به‌و بزوتنه‌وه‌یه‌ ده‌به‌خشن، به‌هۆی ڕه‌وشی عاطفی و شه‌ڕی چه‌کداری نه‌توانراوه‌ زه‌مینه‌یه‌ک بۆ دیمۆکراسی و هۆشیاری تاکوکۆمه‌ڵ مسۆگه‌ر بکرێ، ئه‌گه‌ر سه‌یری سه‌رجه‌م دروشمه‌کانی ئه‌و چالاکیانه‌ بکه‌ین بۆمان ڕونده‌بێته‌وه‌ که‌ ئاتمۆسفه‌رێکی سۆزه‌کی، عاطفی-حیزبی باڵاده‌ستتره‌‌ له‌به‌رانبه‌ر شته‌کانی دیکه‌. خه‌باتی چه‌کداری زۆر جار زه‌مینه‌خۆشکه‌ربوه‌ بۆ ئه‌وه‌ی ده‌وڵه‌تی تورکیا، عه‌شیره‌ت و خێڵه‌کان بۆلای خۆی ڕاکێشێت و بیانکات به‌جاش و به‌و شێوه‌یه‌ به‌شێک له‌ خه‌ڵکی شار و خێڵه‌کان له‌ خه‌باتی سیاسی کوردی دوربکاته‌وه‌. 
ئه‌زانم شه‌ڕی چه‌کداری باسێکی زۆر قورسه‌ و بوێری ده‌وێ، زۆر جاران که‌سانێک که‌ به‌و په‌ڕی بوێریه‌وه‌ ڕه‌خنه‌ له‌ ڕابوردوی خۆیان بکه‌ن، له‌ لایه‌ن لایه‌نگرانی حیزبه‌کانه‌وه‌ به‌ جاش و خۆفرۆش و خائین له‌قه‌ڵه‌م ئه‌درێن، به‌ڵام لایه‌نگری حیزب و سه‌رکرده‌و کادره‌کانیان هه‌رچیه‌کی ئه‌ڵێن با بیڵێن گرینگ نیه‌، ئه‌وه‌ی گرینگه‌ ئه‌و ئاماره‌یه‌ که‌ له‌ ڕۆژانی دوایی له‌ تورکیادا سازکراو به‌پێی ئه‌و ئاماره‌ له‌ %26.8ی سه‌رباز، جاش و پۆلیسی تورکیا که‌ له‌ ئه‌نجامی شه‌ڕی نێوان سوپاو PKK دا گیانیان له‌ده‌ست داوه‌ کوردن و خه‌ڵکی شاره‌کانی کوردستانن، جا ئه‌گه‌ر زۆر نه‌ڕۆین به‌ته‌نیا بیر له‌وه‌ بکه‌ینه‌وه‌ ئایا که‌سوکار و خێزان و بنه‌ماڵه‌ی ئه‌و که‌سانه‌ نابنه‌ دوژمنی کورد؟ به‌ڵێ. ده‌نگ به‌ پارته‌ کوردیه‌کان ئه‌ده‌ن؟ نه‌خێر. دوژمنایه‌تی کورد و دۆستایه‌تی پارته‌کانی دیکه‌ی دژ به‌کوردان ئه‌که‌ن؟ به‌ڵێ. وادیاره‌ لێره‌دا مه‌به‌ست ئه‌وه‌ نیه‌ نیشانه‌ی پرسیار بخه‌ینه‌ سه‌ر خه‌باتی چه‌کداری که‌ هه‌مومان به‌ش به‌حاڵی خۆمان به‌شداریمان تێدا کردوه‌، ئه‌گه‌ر به‌شداریشمان نه‌کردبێ، چه‌پڵه‌مان بۆ لێداوه‌، خۆ هه‌رهیچمان نه‌کردبێ دوعایه‌ک یان هیوای سه‌رکه‌وتنمان بۆ خواستوه‌، ئه‌وه‌ی لێره‌دا مه‌به‌سته‌ به‌ته‌نیا ده‌ستنیشانکردنی کاریگه‌ریه‌ نێگه‌تیڤه‌کانی ئه‌و شێوه‌ خه‌باته‌یه‌‌ له‌سه‌ر بزوتنه‌وه‌ی باکور.

خه‌باتی جه‌ماوه‌ری به‌ گشتی و گرنگیدان به‌ ژنان و لاوان به‌تایبه‌تی کۆڵه‌که‌ی پشتی تێکۆشانی سیاسی باکوری کوردستان بوه‌، به‌ڵام له‌به‌ر ئه‌وه‌ی خه‌ڵکی کوردی باکور به‌شی زۆریان له‌ژێرکاریگه‌ری ئایینی و سیسته‌می نه‌ریتی بنه‌ماڵه‌یی دان، به‌شێکیان کاردانه‌وه‌ی خۆیان نیشان داوه‌و له‌و خه‌باته‌ دورکه‌وتونه‌ته‌وه‌ و له‌ لایه‌نه‌کانی دیکه‌ به‌تایبه‌تی AKP نزیکبونه‌ته‌وه‌، ئه‌وه‌ به‌و واته‌یه‌ نیه‌ له‌مه‌ودوا پارتی ئاماژه‌بۆکراو له‌ گرینگیدان به‌ ژنان په‌شێمان ببیته‌وه‌و بۆلای خێڵ و بنه‌ماڵه‌ و ئیسلامیه‌کان بچێ، به‌ڵکو ئه‌وه‌ی گرینگه‌، پڕۆژه‌ی لێکدابڕانی نه‌وه‌کانی داهاتوه‌ له‌و نه‌ریته‌ له‌ ئایینده‌دا.
له‌به‌ر ئه‌وه‌ی DTP له‌ژێرکاریگه‌ری PKK  و جه‌ماوه‌ره‌که‌ی دایه‌، هه‌مان کێشه‌ی ناسنامه‌ی بۆ دروست بوه‌، مه‌به‌ست له‌و ڕسته‌یه‌ گۆڕانی ناسنامه‌ی ئایدیۆلۆژی، سیاسی و ستراتیژی PKK ه‌یه‌ دوای گیرانی ڕێبه‌ره‌که‌ی له‌ ساڵی 1999 به‌دواوه‌. پێشتر PKK له‌سه‌ر بنچینه‌ی شۆڕشی ڕزگاری نه‌ته‌وه‌یی و سه‌ربه‌خۆیی کوردستان خیتابی خۆی ئاراسته‌ی جه‌ماوه‌ر ئه‌کرد، به‌ڵام دوای ئه‌وه‌ ناسنامه‌ی خۆی گۆڕی، ئه‌گه‌رچی PKK فۆڕمێکی دیکه‌ی سیاسی و ئایدیۆلۆژی و فکریان داڕشتوه‌، به‌ڵام به‌ڕای زۆرێک له‌ چاودێران هێشتان دیار نیه‌ به‌ته‌واوی که‌ داخۆ PKK چی ده‌وێ، ‌ ئه‌گه‌رچی کاره‌کانیش به‌ڕێوه‌ئه‌چن و پکک ئێستاش تاکه‌ هێزه‌ له‌ باکور، به‌ڵام ئه‌وه‌ به‌رده‌وام گفتوگۆیه‌کی زۆر و ناڕونیه‌کی زۆر له‌ مێشکی خه‌ڵکانی سڤیل، خوینده‌وار، ڕوناکبیر و ئه‌کادێمیک دروست ده‌کات و ئه‌و ڕه‌وشه‌ ڕاسته‌وخۆ کاریگه‌ری له‌سه‌ر DTP هه‌یه‌. هه‌روه‌ها سیاسه‌ت و هیزری تاکه‌ حیزب و تاک سه‌رکرده‌، وایکردوه‌ هه‌ر له‌سه‌ره‌تای دامه‌زراندنی PKK تا ئێستا په‌یوه‌ندی نێوانیان له‌گه‌ڵ لایه‌نه‌ کوردیه‌کانی دیکه‌ لاواز بێ و یه‌کتری ڕه‌دبکه‌نه‌وه‌، هه‌رچه‌نده‌ کادرانی PKK به‌رده‌وام خۆیان به‌وه‌ ئیقناع ئه‌که‌ن که‌ ئه‌و حیزبانه‌ هیچ نین و جه‌ماوه‌ر و چالاکیان نیه‌، ئه‌گه‌ر به‌شێک له‌و قسانه‌ ڕاستیش بن، به‌شه‌که‌ی دیکه‌ی که‌ بریتیه‌ له‌ دروستکردنی بۆشاییه‌کی نه‌ته‌وه‌یی ڕاست نیه‌.
لایه‌نێکی به‌هێزی DTP ڕێکخراوه‌کانی کۆمه‌ڵگه‌ی مه‌ده‌نین، ئه‌و ڕێکخراوانه‌ جگه‌ له هه‌ڵبژاردنه‌کاندا ڕۆڵێکی زۆریان هه‌یه‌ له‌ ئه‌نجامدانی چالاکیه‌ جۆربه‌جۆره‌کان و گه‌لێک جاریش ئه‌توانن ببنه‌ ڕکه‌به‌رێکی سه‌رسه‌ختی ده‌سته‌ڵات.  
ئه‌نجام:-

به‌ر له‌وه‌ی کۆتایی به‌ باسه‌که‌ بێنین ده‌بێ بزانین چین ئه‌و شتانه‌ی له‌ ئێستاوه‌ کاریگه‌ری نێگه‌تیڤ و پۆزتیڤ ده‌که‌نه‌ سه‌ر لایه‌نه‌کان و بۆ دۆڕان یان سه‌رکه‌وتنیان ده‌به‌ن. له‌ناو کۆمه‌ڵگه‌ی کورد و ڕۆژهه‌ڵاتی ناوه‌ڕاستدا هاشوهۆشی ناسیۆنالیستانه‌، هه‌ستیاری ئایینی و چۆنیه‌تی مامه‌ڵه‌کردن له‌گه‌ڵ ڕوداوه‌کان ڕۆڵێکی زۆر ئه‌بینێ له‌ شانۆگه‌ریه‌کانی هه‌ڵبژاردندا، بۆ ئه‌وه‌ سیاسه‌تی پۆپیله‌ربوون له‌کاتی هه‌ڵبژاردنه‌کاندا هه‌ڵه‌ نیه‌، مرۆڤ ناتوانێ له‌کاتی هه‌ڵبژاردن ده‌مارگیرانه‌ کار بکات، به‌ڵام ئه‌وه‌ی ده‌بێ بکرێ و کورد نایکات ئه‌وه‌یه‌ که‌ دوای هه‌ڵبژاردن کار له‌سه‌ر گۆڕانی ئه‌و کۆمه‌ڵگه‌ نه‌ریتیه‌ ناکرێ که‌ له‌ خێل، بنه‌ماڵه‌ و مه‌زهه‌به‌کان پێکهاتون، ده‌بێ DTP بتوانێ له‌ کاتی هه‌ڵبژاردنه‌کاندا له‌گه‌ڵ ئه‌وانه‌ و حیزبه‌کوردیه‌ ڕکه‌به‌ره‌کانی ڕێککه‌وێ، به‌ڵام دوای هه‌ڵبژاردن به‌رنامه‌ی هه‌بێ بۆ گۆڕان و په‌رشوبڵاوکردنه‌وه‌ی، زه‌مینی کۆمه‌ڵگه‌ی نه‌ریتی، تاکو‌ به‌رده‌وام له‌ هه‌ڵبژاردنه‌کاندا ناچار نه‌بن په‌نایان بۆ ببه‌ن. زۆرجاران ڕوداوێکی بچوک ئه‌بێته‌ هۆی نانه‌وه ی‌ گێره‌شێوێنیه‌کی گه‌وره‌، زۆرجاران لێدوانێکی سۆزه‌کی "عاطفی" ئه‌بێته‌ هۆی زیانێکی گه‌وره‌، پێویسته‌ له‌و ماوه‌یه‌دا ڕێگا له‌ ڕوداوی وه‌ک ته‌قینه‌وه‌ی بۆمب له‌ ناوشاره‌کان، یان چالاکی سه‌ربازی گه‌وره‌ بگیردرێ، چونکه‌ ده‌وڵه‌تی تورکیا ئه‌و هه‌ڵه‌ باش ئه‌قۆزێته‌وه‌ و‌ ئه‌بێته‌ هۆی دۆڕاندنی هه‌زاران ده‌نگ له‌ هه‌ڵبژاردنه‌کاندا. خۆپێشاندانه‌کانی ئه‌و دواییه‌ی کوردانی باکوری کوردستان و سه‌رجه‌م چالاکیه‌کان ئاماده‌کاری هه‌ڵبژاردنن به‌ر له‌ ده‌ستپێکردنی هه‌ڵمه‌تی پروپاگه‌نده‌ی هه‌ڵبژاردن، لێدوانه‌ تونده‌کانی ئه‌و دواییه‌ی ئه‌ردۆغانیش له‌ شاره‌کانی کوردستان هه‌مان شت به‌خۆیه‌وه‌ ئه‌بینێ، ڕۆژنامه‌وانی تورک Cengiz Çandar له‌و باره‌یه‌وه‌ ڕه‌خنه‌ له‌ ئه‌ردۆغان ده‌گرێ و پێی ئه‌ڵێ ئه‌و سیاسه‌ته‌ی AKP و سه‌رکرده‌که‌ی له‌ به‌رانبه‌ر DTP له‌ ئێستاوه‌ نیشانه‌ی دۆڕاندنیه‌تی. به‌ڵام له‌ هه‌موشی گرینگتر ئه‌وه‌یه‌ که‌ DTP له‌و ماوه‌یه‌دا له‌به‌ر دژایه‌تی ئه‌ردۆغان و حیزبه‌که‌ی ئاگای له‌ زۆر پڕۆژه‌ی دیکه‌ی سیاسی، ئابوری و کۆمه‌ڵایه‌تی نه‌ماوه‌‌، ئاکه‌په‌ش به‌هه‌مان شێوه‌ ده‌یه‌وێ له‌ڕێگای قوڵکردنه‌وه‌ی شه‌ڕی PKK له‌گه‌ڵ سوپا هه‌ردووکیان ماندو بکات و خۆی به‌هێز بکات. ئه‌وه‌ له‌وانه‌یه‌ زیان به‌ DTP بگه‌ینێ و له‌ ئامانجه‌کانی دوری بخاته‌وه‌.

لایه‌نه‌کی دیکه‌ که‌ پێویسته‌ هه‌موومان ڕه‌چاوی بکه‌ین، تێکه‌ڵنه‌کردنی شه‌ڕی ئایدیۆژیه‌ له‌گه‌ڵ ئه‌و ده‌ستکه‌وتانه‌ی له‌ ئه‌نجامی خه‌باتێکی سه‌خت و خوێناوی و ماندوبونی هه‌زاران که‌س له‌ هه‌موو به‌شه‌کانی کوردستان به‌دی هاتون. له‌و بواره‌دا دژایه‌تی کردنی بیرۆکه‌ی ده‌وڵه‌تی کوردی یان پڕۆژه‌ی فیدرالیزم له‌ باشوری کوردستان و ناساندنی وه‌ک ئیسرائیلی دووه‌م زیان به‌ ناسنامه‌ی نه‌ته‌وه‌یی ده‌گه‌یه‌نێت، چونکه‌ کورد به‌ته‌نیا ئه‌و حکومه‌تۆکه‌ی باشوری کوردستانی هه‌یه‌، ئه‌گه‌ر له‌ژێر کاریگه‌ری جیاوازی ئایدیۆلۆژیانه‌ ئه‌و یه‌که‌ش ڕێسوا بکه‌ین کورد هیچی بۆ نامێنێته‌وه‌، ده‌بێ ئه‌وه‌ بزانین کێشه‌ی ئێمه‌ کێشه‌ی ناسنامه‌ی نه‌ته‌وه‌یی پێش هه‌موو شتێک جا ئه‌گه‌ر ئه‌و حکومه‌ته‌ گه‌نده‌ڵ بێ یان مه‌نده‌ڵ، ده‌بێ بپارێزرێ، ئه‌وه‌ش ئه‌وه‌ ناگه‌یه‌نێ که‌ ببینه‌ مرید و ده‌روێشی ده‌وڵه‌ت و حکومه‌ت، چونکه‌ ده‌وڵه‌ت، حکومه‌ت و حیزب ئامرازن نه‌ک ئامانج. له‌ هه‌مان کاتدا له‌ژێر ناوی سیاسه‌ت و په‌یوه‌ندی له‌گه‌ڵ وڵاتانی جیران نابێ دژایه‌تی ده‌ستکه‌وته‌کانی باکوری کوردستان بکرێ و ئه‌و ده‌ستکه‌وت و گۆڕانکاریانه‌ بچوکبکرێنه‌وه‌، لێدوانی هه‌ندێ به‌رپرسیار و سیاسه‌تمه‌داری کورد که‌ جاروبار له‌ملاو ئه‌ولا داوا له‌ کوردانی باکور ئه‌که‌ن ده‌نگ به‌ AKP بده‌ن، جێگای سه‌رسوڕمانه‌، وه‌کو بڵێی کوردی باکور گوێ به‌ بانگه‌وازی ئه‌وان بدات، له‌ ڕاستیدا جگه‌ له‌ وشه‌ی ماستاوچێتی هیچ چه‌مکێکی دیکه‌ی زانستی نابینینه‌وه‌ بۆ ئه‌و که‌سانه‌، ئه‌تۆ باش ئه‌زانی کوردی باکور گوێ به‌تۆ نادا، هیچ کاریگه‌ریه‌کت له‌وێ نیه‌، ته‌نانه‌ت ژماره‌ی شارو ناوچه‌کانی باکوریش نازانی بۆ بانگه‌وازێکی به‌و شێوه‌یه‌ به‌رز ئه‌که‌یه‌وه‌؟ 
به‌ کورتی هه‌ردوو هه‌ڵوێست هه‌ڵه‌ن و له‌ خزمه‌تی ده‌وڵه‌تانی سه‌رده‌ستی ناوچه‌که‌دا‌ن.
له‌ ئه‌نجامدا ئه‌گه‌رDTP بتوانێ ئه‌و خاڵانه‌ ڕه‌چاوبکاته‌وه‌ و خه‌باتی جه‌ماوه‌ری خۆی به‌ته‌واوی له‌ میتۆدی سه‌رده‌می شاخ ڕزگار بکات، له‌سه‌ر بنه‌مای ئایدیای خه‌باتی کۆمه‌ڵگه‌ و نافه‌رمانی مه‌ده‌نی چاو به‌که‌موکورتیه‌کانی بخشێنێته‌وه‌، شانبه‌شانی ڕێکخراوه‌ مه‌ده‌نی و حکومیه‌کانی ئه‌وروپا کار بکات بۆ سڕینه‌وه‌ی ئاسه‌واره‌کانی کۆمه‌ڵکوژی، سڕینه‌وه‌ی ئێتنیکی، خۆی له‌ کاریگه‌ریه‌کانی سایکۆلۆژیه‌تی سه‌رده‌می سه‌ده‌ی 19 و 20 که‌ سه‌رده‌می تاکه‌ حیزب و تاکه‌ سه‌رکرده‌ و دروستکردنی که‌سایه‌تی له‌ شێوه‌ی پێغه‌مبه‌ر بدزێته‌وه‌ و زیاتر کۆمه‌ڵگه‌ بۆ گۆڕانکاری نوێ ئاماده‌ بکات و له‌ بواره‌کانی ئابوری، کۆمه‌ڵایه‌تی و خزمه‌تگوزاریدا پڕۆژه‌ی گونجاو ئه‌نجام بدات، گومان له‌ سه‌رکه‌وتنی ناکرێ و ئه‌کرێ ببێته‌ هێزێکی کارا و مۆرکی خۆی له‌ خه‌باتی به‌شه‌کانی کوردستان بدات که‌ له‌ لایه‌نی پشتبه‌ستن به‌ هێزی خۆیی و جه‌ماوه‌ریه‌وه‌ لاواز ماون. بزوتنه‌وه‌ی ئێستای باکور به‌ گشتی جه‌ماوه‌ریه‌، به‌ڵام تاکڕه‌هه‌نده‌، سیسته‌می ڕێکخستنه‌کانی خۆی به‌ته‌واوی له‌ بۆلشه‌ویزم ڕزگارنه‌کردوه‌، هه‌وڵدانێکی زۆر هه‌یه‌ بۆ ئه‌وه‌ی کاریگه‌ری دیمۆکراسی ڕۆژئاوا سنورداربکرێ و له‌ جیاتی خۆگونجاندن له‌گه‌ڵ بیرۆکه‌ی دیمۆکراسی و ئازادی هه‌وڵی گونجاندنی دیمۆکراسی و ئازادی له‌گه‌ڵ بنه‌ما سه‌ره‌کیه‌کانی ڕێکخستن و شته‌پیرۆزکراوه‌کان ئه‌درێ، به‌ڵام به‌ هه‌رحاڵ سه‌رکه‌وتنی به‌رده‌وامی DTP نه‌ک به‌ته‌نیا بۆ باکور به‌ڵکو هێزێکی سیاسی دیبلۆماسی و مه‌عنه‌وی به‌ سه‌رجه‌م به‌شه‌کانی کوردستان ئه‌به‌خشێ.
- - - - - - - - - - - - - - - - - - - - - - - - - - - -
ئه‌و سه‌رچاوانه‌ی که‌ سودیان لێ بینراوه‌:
http://en.wikipedia.org/wiki/Democratic_Society_Party
http://www.nationalia.info/en/news/306
http://www.ekurd.net/mismas/articles/misc2008/10/turkeykurdistan1998.htm
http://renesans.info/articles.php?id=7932
http://www.umitozdag.com/default.asp?shf=3
http://www.firatnews.com/haber-6396&baslik=bagdat-guclendikce-kurtler-kaybediyor.anf
http://renesans.info/articles.php?id=7760
http://www.firatnews.com/haber-6242&baslik=baydemirden-sert-cevap-asil-pislik-erdoganin-siyasetifont-colorred-soylesifont.anf
http://awene.com/Direje.aspx?Babet=Babet&Cor=Chawpekewtin&jimare=413
http://www.pjak.org/kurdi.php?id=722
http://www.yakindoguhaber.com/haber_detay.php?haber_id=5612
http://www.yakindoguhaber.com/haber_detay.php?haber_id=5588
‌http://www.milliyet.com.tr/Yazar.aspx?aType=YazarDetay&ArticleID=998493&AuthorID=62&b=Dikkat%20Kurt%20meselesi&a=Taha%20Akyol&ver=49
http://kurdistanreport.com/detail.aspx?page=articles&c=political&id=17390
http://www.voanews.com/kurdish/2008-10-08-voa6.cfm
http://awene.com/DirejeyGoshe.aspx?Jimare=139
http://awene.com/Rojname/144/14413.pdf
http://www.umitozdag.com/default.asp
http://www.usakgundem.com/yazarlar.php?type=19&id=1061
http://www.sbeiy.com/ku/article_detail.aspx?ArticleID=880&AuthorID=142
http://www.trport.net/board/showthread.php?t=12005
http://renesans.info/articles.php?id=7693
http://www.firatnews.com/haber-5769&baslik=ynkden-akpye-yerel-secim-destegi.anf
http://kurdistanreport.com/detail.aspx?page=articles&c=political&id=18299
http://nawaradio.net/NewsDetailN.aspx?id=25473&LinkID=93
http://www.firatnews.com/haber-5810&baslik=akpnin-kurt-stratejisi-coktu.anf
http://kurdistan- post.com/modules.php?name=Niviskar&op=viewarticle&artid=1565              
